
А.С.ЛАЎШУК

АКАДЭМІК М.В.БІРЫЛА 
(да 75-годдзя з дня нараджэння)

У верасні 1998 года споўнілася 75 гадоў 
з дня нараджэння вядомага беларускага 
моваведа акадэміка Мікалая Васільевіча 
Бірылы.

М.В.Бірыла нарадзіўся Юверасня 1923 
года ў вёсцы Скварцы Дзяржынскага раёна 
Мінскай вобласці. У 1940 годзе ён закончыў 
Станькаўскую сярэднюю школу і паступіў на 
філалагічны факультэт Мінскага дзяржаў- 
нага педагагічнага інстытута імя А.М.Гор- 
кага. У час Вялікай Айчыннай вайны 
змагаўся з нямецка-фашысцкімі захопнікамі 
ў партызанскім атрадзе. Пасля вайны 
прадоўжыў вучобу ў педінстытуце. 
Закончыўшы ў 1947г. педінстытут, ён 
паступіў на працу ў Інсты тут мовы, 
літаратуры і мастацтва Акадэміі навук 
Беларусі. 3 гэтага часу ўвесь далейшы шлях 
М.В.Бірылы звязаны з рознабаковым выву- 

чэннем беларускай мовы.
Першы сапраўдны поспех прыйшоў да маладога навукоўца пасля шэрагу 

дыялекталагічных экспедыцый у розныя рэгіёны Беларусі і публікацый серыі 
артыкулаў па важнейшых фанетычных з’явах беларускіх гаворак. У 1953 годзе 
М.В.Бірыла абараніў кандыдацкую дысертацыю аб гаворках Чырвонаслабодскага 
раёна Бабруйскай вобласці. Пазней (практычна на працягу ўсяго свайго жыцця) 
вучоны прымаў удзел у падрыхтоўцы ўсіх важнейшых дыялекталагічных прац, 
што распрацоўваліся Інстытутам мовазнаўства Акадэміі навук Беларусі, сярод 
якіх “Хрэстаматыя па беларускай дыялекталогіі” (1962), “Дыялекталагічны атлас 
беларускай мовы” (1963), “Нарысы па беларускай дыялекталогіі” (1964), 
“Лінгвістычная геаграфія і групоўка беларускіх гаворак”(1968). За ўдзел у 
падрыхтоўцы комплексу даследаванняў па беларускай дыялекталогіі М.В.Бірылу 
разам з іншымі аўтарамі прысуджана Дзяржаўная прэмія С С С Р  (1971).

М. В. Бірыла зрабіў таксама значны ўклад у развіццё беларускай лексікаграфіі. 
Яго артыкул “Да пытання аб тыпе і прынцыпах укладання беларускіх абласных 
слоўнікаў”(1958) значна паўплываў на развіццё рэгіянальнай лексікаграфіі ў 
рэспубліцы (па сутнасці гэта была метадалагічная праца, якая вызначала 
асноўныя напрамкі па збіранні і апрацоўцы слоўнага багацця беларускіх народных 
гаворак).

У 1956-58г.г. М.В.Бірыла -  прафесар кафедры беларускай філалогіі 
Варшаўскага універсітэта. Ён непасрэдна ўдзельнічае ў падрыхтоўцы і 
рэдагаванні “Падручнага польска-беларускага слоўніка” (разам з А.Абрэмскай- 
Яблонскай; Варшава, 1962). Потым пад кіраўніцтвам М.В.Бірылы выйшаўу свет 
цэлы шэраг значных лексікаграфічных прац: “Руска-беларускі слоўнік грамадска- 
палітычнайтэрміналогіі’’ (Мінск, 1970), “Славянская анамастычная тэрміналогія” 
(Скопле, 1983), “Слоўнік беларускай мовы. Арфаграфія. Арфаэпія. Акцэнтуацыя. 
Словазмяненне.” (Мінск, 1987).

3 іменем М.В.БІрылы звязана ўзнікненне новага ў беларускім мовазнаўстве 
кірунку-анамастыкі. Ягодаклад “Беларускія антрапанімічныя назвы ўіх адносінах 
да антрапанімічных назваў іншых славянскіх моў” на V Міжнародным з’ездзе 
славістаў у Сафіі(1963) меў вялікі поспех. 3 таго часу антрапаніміка стала 
галоўнай тэмай даследаванняў М.В.БІрылы. 3-пад пяра вучонага выйшла вялікая 
колькасць прац, у якіх паказана месца антрапонімаў у агульнай лексічнай сістэме 
беларускай мовы, узаемадзеянне антрапанімічных і тапанімічных назваў, шляхі 
антрапанімізацыі апелятыўнай лексікі і г.д.

Абагульняючым вынікам шматгадовага даследавання беларускай ана- 
мастыкі з’явілася трохтомная манаграфія «Беларуская антрапанімія”: т.1 .- 
“Уласныя імёны, імёны-мянушкі, імёны па бацьку, прозвішчы” (1966),т.2 -  
“Прозвішчы, утвораныя ад апелятыўнай лексікі” (1969), т.З. -  “Структура ўласных 
мужчынскіх імён” (1982).

У апошнія гады жыцця М.В.БІрыла працаваў над чацвёртым томам 
“Беларускай антрапаніміі”, дзе ён разглядаў уласныя асабовыя жаночыя імёны, 
“Слоўнікам беларускіх прозвішчаў”, “Анамастыконам Вялікага княства Літоўскага 
16ст.” У гэтых і іншых работах вучоны даследаваў лексічны склад, структуру і 
ўтваральную базу як сучасных беларускіх прозвішчаў, так і імёны нашай даўніны 
-  часоў Вялікага княства Літоўскага.

Плённую навукова-даследчую працу М.В.БІрыла паспяхова спалучаў з 
вялікай навукова-арганізатарскай дзейнасцю. На працягу многіх год ён узна- 
чальваў сектар сучаснай беларускай літаратурнай мовы і культуры мовы 
Інстытута мовазнаўства АН Б С С Р , быў выбраны акадэмікам-сакратаром 
Аддзялення грамадскіх навук АН Беларусі, членам Міжнароднай камісіі па 
Агульнаславянскаму лінгвістычнаму атласу і Міжнароднай камісіі па славянскай 
анамастыцы, быў галоўным рэдактарам часопіса “Весці” Акадэміі навук БССР. 
Серыя грамадскіх навук”, членам рэдакцыйных калегій разнастайных навуковых 
зборнікаў.

Пад кіраўніцтвам М.В.Бірылы абаранілі кандыдацкія дысертацыі некалькі 
дзесяткаў аспірантаў і суіскальнікаў, якія працуюць не толькі ў Інстытуце 
мовазнаўства НАН Беларусі, але і ў іншых ВНУ рэспублікі. Толькі ў Магілёўскім 
дзяржаўным універсітэце імя А.А.Куляшова вучнямі акадэміка М.В.БІрылы былі, 
а цяпер з’яўляюцца прадаўжальнікамі яго навуковых ідэй В.І.Рагаўцоў (загадчык 
кафедры беларускай мовы, прафесар), А.С.Лаўш ук (загадчык кафедры 
беларускай і рускай моў, дацэнт), М.П.Бузук (дэкан біялагічнага факультэта, 
дацэнт), У.С.Дзянісаў(намеснікдэкана філфака, кандыдатфілалагічных навук) і 
інш.

Заслугі М.В.БІрылы перад беларускай лінгвістыкай адзначаліся пры- 
суджэннем яму вучоных ступеней і званняў. У 1969 г. яму была прысвоена 
вучоная ступень доктара філалагічных навук, у 1971 г. -  званне прафесара. У 
1972 г. М.В.БІрыла быў выбраны членам-карэспандэнтам АН БССР, а ў  1977г. -  
акадэмікам АН Б С С Р . У 1978г. яму было прысвоена ганаровае званне 
заслужанага дзеяча навукі БССР. М.В.БІрыла ўзнагароджаны ордэнам “Знак 
Пашаны”, многімі медалямі і граматамі.

Памёр акадэмік М.В.Бірыла 30 верасня 1992г.

